
Nafarroako Gobernuak 7,4 milioi € erabiliko ditu, datozen hiru urteetan, lantegi eskolen eta enplegu lantegien programa finantzatzeko
2.000 gazte langabek baino gehiagok hartu dute parte ekimen horretan, 2005etik 2007ra bitarte

Asteartea, 2008ko martxoaren 18a. Nafarroako Gobernuak 7.408.361 €-ko aurrekontua onartu zuen, atzo, datozen hiru urteetan (2008-2010) lantegi eskolen eta enplegu lantegien programa finantzatzeko. 
José Luis Ruiz Ciruelos Nafarroako Enplegu Zerbitzuko zuzendari kudeatzaileak enpleguaren arloko ekimena aurkeztu du gaur goizean, prentsaurrekoan. Nafarroako Enpresaburuen Konfederazioarekin eta UGT eta CCOO sindikatuekin hitzartutako Nafarroako III. Enplegu Planaren baitan dagoen ekimena da, hain justu.
Lantegi eskolak enplegu-prestakuntzako programa publikoak dira, eta 16 eta 25 urte arteko gazteak laneratzea dute helburu. Horretarako, prestakuntza profesionala eskaintzen diete gazteei, eta baita praktika profesionalak ere, ondare historiko, artistiko, kultural edo naturalaren lehengoratzearekin edo sustapenarekin, hiri inguruaren edo ingurumenaren lehengoratzearekin, hirietako bizi-baldintzen hobekuntzarekin, edo interes publiko eta sozialeko beste edozein jarduerarekin zerikusia duten zereginetan. 

Aurten 500 lagunek baino gehiagok hartuko dute parte programetan

2005etik 2007ra bitarte, lantegi eskolek 1.831 lagun trebatu dituzte, 1.192 gizonezko eta 639 emakumezko. 2008an, berriz, 550 bat lagunek parte hartuko dute, aurreikuspenen arabera. 
Lantegi eskolak erakunde publikoek, fundazioek eta irabazi asmorik gabeko beste erakunde batzuek sustatzen dituzte, eta Nafarroako Gobernuak finantzatzen ditu, Nafarroako Enplegu Zerbitzuaren bidez. Hain zuzen ere, Nafarroako Enplegu Zerbitzuari dagokio ekimena bultzatzea. Gainera, Europako Batzordearen finantzaketa ere izaten dute, Europako Gizarte Funtsaren bidez. Bi fase izaten dituzte. Lehenengoa, prestakuntzakoa, eta bigarrena, prestakuntza eta lana tartekatzen dituena. Guztizko iraupena urtebete eta bi urte bitartekoa izaten da. Bigarren fasean (prestakuntza-lana), gazteek lan kontratua izaten dute, eta gutxienez ere lanbide arteko gutxieneko soldataren %75 jasotzen dute. 

Bestalde, enplegu lantegiak bitariko programak dira. Hain zuzen, enplegua eta prestakuntza tartekatzen dituzte, eta 25 urte edo gehiagoko langabeen okupagarritasuna hobetzea eta laneratu daitezen bultzatzea dute helburu. Hasiera-hasieratik prestakuntza eta lana tartekatzen dituzte, eta sei eta hamabi hilabete arteko iraupena izaten dute. 

Nabarmentzekoa da, bestalde, lantegi eskolen laneratze maila %73koa dela, eta enplegu lantegietakoa, berriz, %80tik gorakoa. 

2008an, 14 lantegi eskola eta enplegu lantegi eginen dituzte Nafarroan. Hiru Iruñean eginen dituzte (2 Udaletxean eta 1 Gurutze Gorrian), bi Tuteran, eta gainerakoak honako herri hauetan (bat bakoitzean): Lizarra, Villafranca, Faltzes, Burlata, Aranguren Ibarra, Tafalla, Ilundain, Cintruénigo eta Leitzan (xehetasunak atxikitako taulan). Gainera Sustapeneko eta Garapeneko 2 Unitate eginen dituzte. 

Edukiak honako hauek izanen dira, batik bat: igeltserotza, zurgintza, elektrizitatea, lorezaintza, ostalaritza, eta mendekotasunen bat duten pertsonen artapena. 2008an, gainera, energia berriztagarriei buruzko lantegi eskola eginen dute lehenengo aldiz, Faltzesko Udalak sustatuta. 


Oro har, lantegi eskoletan parte hartzeko ez da beharrezkoa titulurik izatea, baina espezialitate batzuetan baliteke nolabaiteko prestakuntza behar izatea. 


Lantegi eskolen iraupena urtebete eta bi urte artekoa izaten da, eta bi fase izaten dituzte. Lehenengoak sei hilabeteko iraupena izaten du, eta bertan, ikasleek Lanbide Heziketa teoriko praktikoa eta laneko arriskuak saihesteko beharrezkoak diren ezaguerak jasotzen dituzte. Fase horretan laguntza ekonomikoa jasotzen dute, trebakuntzarako beka gisa. Bigarren faseak, berriz, sei eta hemezortzi hilabete arteko iraupena izaten du, eta bertan, ikasleak lanean jarduten dira. Gazteek laneko kontratua izenpetzen dute erakunde sustatzailearekin, eta hartara, soldata jasotzen dute. Onura publiko eta sozialeko lana egiten dute, eta gainera, lehenengo fasean abiatutako prestakuntza prozedurari jarraipena ematen diote. 

Erakunde sustatzaileak
Lantegi eskolak kasuan kasuko lanak edo zerbitzuak egiteko gaitasuna eta ahalmen teknikoa eta kudeaketakoa duten irabazi asmorik gabeko erakundeek sustatu ditzakete. Honako hauek, hain justu:

- Estatuko Administrazio Orokorreko eta Autonomia Erkidegoetako organoek, organismo autonomoek eta beste erakunde publiko batzuek

- Toki Erakundeek, horietako organismo autonomoek, eta enplegua sustatzeko eskumenak dituzten erakundeek (baldin eta toki erakundeen mendeko erakundeak edo toki erakundeekin parekatutakoak badira, eta euren titulartasuna toki erakundeena bada, oso-osorik)

- Partzuergoek
- Elkarteek, fundazioek eta irabazi asmorik gabeko beste erakunde batzuek
Sustapen eta Garapen Unitatea 
Nafarroako Enplegu Zerbitzuak zuzeneko sostengu teknikoa ematen du, eta gainera, 1994az geroztik, Estatuko Sustapen eta Garapen Unitateak daude. Lantegi eskolen kudeaketari sostengu teknikoa emateko eta parte-hartzaileak laneratu daitezen bultzatzeko berariaz sortutako erakundeak dira, hain justu. 


Nafarroako Sustapen eta Garapen Unitatea Nafarroako Merkataritza eta Industria Ganberak sustatzen duen erakundea da, eta Nafarroako Enplegu Zerbitzuak, Europako Gizarte Funtsak eta Nafarroako Merkataritza eta Industria Ganberak finantzatzen dute. 1998an sortu zuten, eta harrezkero, lantegi eskolekin elkarlanean egiten du lan. 

Sustapen eta Garapen Unitatearen egitekoak honako hauek dira: lantegi eskoletako jarduna eskualde eta lurralde mailan arrazionalizatzea; lantegi eskoletako proiektuak prestatzea, laguntza ematea, eta ebaluatzea; eta laneko aukerak aurkitzea, toki garapeneko plan integralak eginez. 

Aurrekariak
Espainiako lantegi eskolen programa 1985ean abiatu zuten, esperimentu gisa, Enpleguko Institutu Nazionalaren zuzendaritzapean eta kontrolpean. Gazteak laneratzeko neurri gisa sortu zuten, eta horretarako, trebakuntza eta lana/praktika profesionalak tartekatzen hasi ziren, ondarearen, ingurumenaren, eta hiri ingurunearen lehengoratzearekin eta artisau ofizioen berreskuratzearekin zerikusia zuten zereginetan 

Programak, gazte langabeei trebakuntza eta eskarmentua emateaz gain, ofizio zaharrak berreskuratzen zituen, eta kulturaren arloko lehen mailako zeregina betetzen zuen. Izan ere, lehengoratu beharreko monumentuak enblematikoak izaten ziren, eta gainera, balio erantsi gisa, kasuan kasuko lurraldeko gazteen autoestimua handitzen zuen eta zegokien komunitatean gizarteratzen zituen. 

